
LEHENDAKARITZA, JUSTIZIA ETA BARNE DEPARTAMENTUA
Nafarroako Gobernuak Parlamentura igorri du zor publikoa murrizteko neurrietara egokitzeko Foru Legearen proiektua

Horren bidez, Nafarroako enplegatu publikoen alokairu-murrizketak eta aurreztutako kopuruen kudeaketa finkatu dira

Astelehena, 2010eko ekainaren 7a.  Nafarroako Gobernuak, gaurko saioan, Nazioko Gobernuak zor publikoa murrizteko ezarritako aparteko neurriak Nafarroara egokitzeko Foru Legearen proiektua onetsi du. 
Oro har, lege-proiektuan %5eko alokairu-murrizketa ezarri da, ekainetik Nafarroako herri-administrazioetako enplegatuei aplikatuko zaiena, eta gainera, administrazio bakoitzerako aurreztutako kopuruen kudeaketa arautu da.

Horren aurretik, urtarrilaren 1etik maiatzaren 31ra ondoreak izango dituela, Nafarroako Gobernuak ordainsariak %0,3 handituko ditu, UGT, CCOO eta Afapna sindikatuekin joan den martxoaren 26an sinatutako akordioa dela bide. Akordio hori modu partzialean eten egin da Nazioko Gobernuaren maiatzaren 20ko 8/2010 Errege Dekretu Legearen ondorioz. 

Alokairu murrizketaren aplikazioa

Hona hemen enplegatu publikoentzako alokairu murrizketa (oinarrizko soldata eta osagarriak), kasuan kasuko mailaren arabera: 

- A maila (lizentziatuak), soldata %6,70 murriztuko da (urteko zenbatekoa 25.281,76 euro izango da).


- B maila (diplomadunak), %-4,86 (urteko zenbatekoa 21.268,80 euro izango da). 

- C maila (batxilergoak eta lanbide heziketa), %-3,54 (17.643,22). 

- D maila (oinarrizko irakaskuntzak), %-1,38 (15.365,84).

- E maila (eskola-ziurtagiria), %-0,24 (13.516,16). 

Foru Legearen proiektuaren zenbait zehaztapen gehitu dira: 

- alokairu-murrizketa Nafarroako Gobernuko Zerbitzuetako eta horien organismo autonomoetako zuzendarientzat eta funtzionarioen artean izendatutako gainerako zuzendarientzat: %-7.

- Nafarroako Osasun Zerbitzua: lanpostu-mailako osagarriaren eta beste osagarri batzuen indizeak %5 murrizten dira, osagarri zehatza eta izaera pertsonaleko konpentsazio osagarriak izan ezik, horiei maila horretarako finkatutako murrizketa aplikatuko zaie eta. 

- Justizia Administrazioko langileei alokairua irizpide orokorren arabera murriztuko zaie eta, gainera, Nafarroako Gobernuaren osagarri iragankorra doituko da ordainsarien murrizketa orokorra Nafarroako Gobernuko funtzionarioen mailarako ezarritako ehunekoarekin bat etor dadin.

- Enpresa eta fundazio publikoetako langileak: murrizketa orokorra administrazio publikoetako langileentzat ezarritakoa izango da, kasu guztietan, aplikatzeko moduko hitzarmen kolektiboetan ezarritakoa errespetatuz. Enpresa, fundazio eta Nafarroako gainerako administrazio publikoetako ente publikoei dagokienez, langileen ordainsarien murrizketa zehaztu beharko dute, Foru Lege honetan finkatutako irizpide orokorrak betez. 

- Nafarroako Unibertsitate Publikoa: kontratatutako irakasleen eta ikerlarien ordainsariak Nafarroako Administrazio Publikoen zerbitzura lan egiten duten langileei dagokien mailaren arabera murriztuko dira. Horrez gain, lanaldi osoko dedikazioa duten irakasle eta ikerlari funtzionarioen banakako merituei lotutako ordainsari osagarriak %5 murriztuko dira.

- irakaskuntza itundua: Nafarroako Gobernuak %5 murriztuko du ikastetxe itunduetara irakasleen nominak ordaintzeko transferitutako kopurua. 

Foru Legearen proiektuan Sanz Lehendakariak iragarritako neurriak ere jaso dira, hain zuzen ere, Nafarroako Gobernuko goi-kargudunei eta organismo autonomoei, enpresei eta fundazio publikoei alokairua murriztuko zaie: 

- Lehendakaria eta kontseilariak: %-15.

- zuzendari nagusiak: %-8.

- organismo publiko, enpresa eta fundazio publikoetako zuzendariak: urteko ordainsaria 70.000 eurotik gorakoa bada, %-12; 56.000 eta 70.000 euro bitartekoa bada, %-8; eta 56.000 eurotik beherakoa bada, %-7. 

- Lehendakaritza kabineteko langileak eta kontseilariak: %-7 (administrariak eta kontseilariak izan ezik, horien kasuan murrizketa funtzionarioen kasuan kasuko mailetarako finkatutakoa izango baita). 

Aurreztutako kopuruen kudeaketa

Foru Legearen proiektuan aurreztutako kopuruak kudeatzeko ildo nagusiak ere ezarri dira, alokairu gastua murrizteko neurriak aplikatuta.

- Nafarroako Gobernua eta organismo autonomoak: indarreko aurrekontuetan zenbateko bat sortu da eta “Zor publikoa murrizteko aparteko neurrien aplikaziotik” ateratzen den kopuruarekin hornituko da. Zenbatekoa Foru Lege hau indarrean jarri eta hilabeteko epean hornituko da, Nafarroako Gobernuak 2010eko ekitaldirako Aurrekontu Orokorretan pertsonalaren gasturako dituen zenbatekoen kargura. 

- Unibertsitateak: Iruñeko eta Tuterako UNEDeko zentro elkartuetako eta Nafarroako Unibertsitate Publikoko pertsonalaren ordainsariak murriztuta 2010ean sortzen den aurrezkia 2010eko azken hiruhilekoko transferentzia arrunten kasuan kasuko zenbatekoei kenduko zaie kasuan kasuko ordainketa aurreratuan. Horrez gain, UPNAren kasuan, Nafarroako 2010eko Aurrekontu Orokorren Foru Legearen 22. artikuluko a) idatz-zatia aldatu da, irakasleen ordainsari osagarriei aurre egiteko transferentzia arrunten gehiengo zenbatekoari dagokionez. 2.854.250 euroko gehiengo zenbatekoa ezarri da.

- Nafarroako toki entitateak: 2010 eta 2011 ekitaldietako langileen kostuak murriztetik eratorritako aurrezkia honako hauetara bideratuko da, lehentasun ordena honi jarraituz.

1. azken likidazioko diruzaintzako soberakin negatiboen saneamendua.

2. epe luzerako zorpetzearen murrizketa.

3. inbertsioen finantzaketa.

Diruzaintzako soberakin negatiborik edo epe luzerako zorpetzerik ez badago, ekitaldi batean inbertsioak finantzatzeko aplikatu ez diren bitartekoak hurrengo ekitaldietan xede berberetara bideratuko dira, lehentasun ordena berarekin.

Era berean, 2005-2008 eta 2009-2012 aldietarako Azpiegitura eta Toki Inbertsioen Planetara bildutako lanak dituzten toki entitateek kredituak hitzartu ahal izango dituzte egokitzen zaien ekarpenaren ehunekoa finantzatzeko, Toki Administrazio Departamentuak proiektuaren bideragarritasun ekonomikoa egiaztatu ondoren. Era berean, plan horietara bilduta ez dauden lanen kasuan, kredituak hitzartzeko Toki Administrazio Departamentuak aurretik baimena eman behar du eta foru-araudia eta maiatzaren 20ko 8/2010 Errege Dekretu Legean zor publikoa murrizteko ezarritako helburuak bete behar dira. 

